
ABSTRAK 
 

Rumah Bujang merupakan bentuk rumah tradisional Melayu Terengganu yang mempunyai struktur asas ringkas dan 
kepelbagaian susun atur ruang. Walau bagaimanapun, perhatian ilmiah terhadap tipologinya masih terhad 
khususnya dalam memperjelas asas pembezaan jenis dan hubungannya dengan keperluan kehidupan masyarakat 
Melayu. Kajian ini bertujuan menganalisis lima jenis Rumah Bujang dan mentafsir evolusi pembentukan ruangannya 
berdasarkan kearifan tempatan. Kajian dijalankan menerusi pendekatan kualitatif melalui kajian lapangan dan temu 
bual. Sumber sekunder turut digunakan iaitu artikel, jurnal dan tesis. Konsep kearifan tempatan diaplikasikan sebagai 
asas untuk memahami hubungan antara susun atur ruang dengan pengetahuan, budaya dan keperluan penghuni. 
Analisis melibatkan Rumah Bujang Asas, Rumah Bujang Berserambi Selasar, Rumah Bujang Berserambi, Rumah 
Bujang Berkembar dan Rumah Bujang Berpeleh Berkembar Tiga. Hasil dapatan menunjukkan bahawa perbezaan 
tipologi dapat dijelaskan melalui hubungan rumah ibu dengan ruang tambahan dan penggandaan unit binaan yang 
menghasilkan  perbezaan pelan rumah. Pembentukan ruang tersebut turut dipengaruhi oleh kreativiti tukang, 
keadaan persekitaran, kemampuan kewangan dan status sosial pemilik. Implikasinya, tipologi Rumah Bujang perlu 
mengambil kira hubungan antara bentuk, fungsi dan makna ruang dalam kehidupan masyarakat Melayu. Kajian ini 
menyumbang kepada penjelasan asas pembezaan tipologi terhadap penerapan kearifan tempatan dalam seni bina 
warisan Melayu Terengganu. Kajian lanjutan dicadangkan untuk memperluas perbandingan kepada Rumah Bujang 
di lokasi lain bagi menilai kesesuaian asas pengelasan yang dibincangkan.  
 
Kata kunci: Rumah Bujang, Evolusi, Tipologi, Seni bina, Warisan Melayu 
 

ABSTRACT 
 

Rumah Bujang is a traditional Malay house form in Terengganu characterized by a simple basic structure and diverse 
spatial layouts. However, scholarly attention to its typology remains limited particularly regarding the criteria that 
distinguish its types and their relationship to the everyday needs of Malay communities. This study aims to analyse 
five types of Rumah Bujang and interpret the evolution of their spatial configurations through the concept of local 
wisdom. The study adopts a qualitative approach involving fieldwork and interviews, supported by secondary sources 
comprising journal articles, books and theses. The analysis examines Rumah Bujang Asas, Rumah Bujang Berserambi 
Selasar, Rumah Bujang Berserambi, Rumah Bujang Berkembar and Rumah Bujang Berpeleh Berkembar Tiga. The 
findings indicate that typological differences can be explained through the relationship between the rumah ibu (main 
area) and additional spaces together with the repetition of building units that results in distinct house plans. The 
formation of these spaces is also influenced by the creativity of traditional builders, environmental conditions, 
financial capacity and owners’ social status. These findings suggest that an understanding of Rumah Bujang typology 
should account for the relationship between spatial form, function and meaning in the lives of Malay communities. 
This study contributes to clarifying the criteria distinguishing the house types and their relationship to the application 
of local wisdom in Terengganu’s Malay architectural heritage. Further research is recommended to extend 
comparisons to Rumah Bujang in other locations to assess the applicability of the classification criteria discussed.  

PENGENALAN 
 

Rumah tradisional memperlihatkan wujudnya hubungan antara budaya, pengetahuan tempatan dan 
persekitaran dalam pembentukan kediaman. Menurut Oliver (2006), konteks tipologi dalam rumah 
vernakular adalah didasari oleh kesinambungan budaya, penyesuaian persekitaran dan fungi serta 
sosioekonomi. Pemilihan bahan, bentuk binaan dan penyusunan ruang berkembang melalui 
pengalaman masyarakat dalam memenuhi keperluan kehidupan. Perbezaan keadaan setempat 
menghasilkan kepelbagaian rumah yang mencerminkan cara masyarakat melakukan kegiatan 
harian. Oleh itu, penelitian terhadap rumah tradisional memberikan pemahaman tentang 
bagaimana pengetahuan dan nilai budaya diterjemahkan ke dalam bentuk kediaman serta 
organisasi ruang.  

Alam Melayu terkenal dengan seni bina vernakularnya iaitu rumah kayu, yang 
melambangkan identiti sosiobudaya, keharmonian alam sekitar dan pengetahuan tempatan. Hal ini 
bertepatan dengan pandangan Ravi. S (2008) bahawa seni bina rumah warisan Melayu 
dibangunkan berdasarkan refleksi budaya dan persekitaran masyarakat. Rumah Melayu tradisional 
diiktiraf sebagai warisan budaya yang signifikan dalam menggambarkan budaya, adat resam dan 
falsafah tempatan (Mahmoud et al. 2024). Binaan ini menampilkan kebijaksanaan dan nilai 
estetika yang tinggi dalam pembinaannya (Yusuf et al. 2023). Menurut Sulaiman dan Ahmad 
(2021), rumah tradisional Melayu berbeza mengikut negeri. Kajian perbandingan antara negeri 
menunjukkan wujudnya variasi ketara dalam seni bina tradisional Melayu. Misalnya, Rumah 
Limas Perak dan Rumah Limas Johor menunjukkan elemen hiasan serta makna seni bina yang 
difokuskan kepada identiti negeri tersebut (Rashidi et al. 2021). Kepelbagaian ini memberikan asas 
untuk meneliti Rumah Bujang di Terengganu dalam hubungannya dengan pengetahuan tempayan 
dan keperluan kehidupan masyarakat Melayu.    

Rumah Bujang merupakan antara bentuk seni bina rumah warisan Melayu yang terkenal 
di Terengganu (Nasir dan Wan Teh, 1993). Binaannya mudah dikenali sebagai rumah tiang enam 
berikutan asas pembinaannya (Raja Bahrin Shah, 1988; Hashim Wahid, 2007). Kepelbagaian 
susun atur yang melibatkan penambahan ruang dan penggandaan unit binaan menimbulkan 
persoalan tentang asas pembezaan jenis serta hubungannya dengan keperluan penghuni. 
Pengenalpastian nama dan ciri fizikal rumah memerlukan penjelasan lanjut tentang bagaimana 
ruang disusun, dihubungkan dan digunakan supaya pengelasan tipologinya dapat difahami dengan 
jelas. Oleh itu, artikel ini akan memperjelas kepelbagaian tipologi Rumah Bujang melalui 
hubungan dengan kearifan tempatan. 

 
 

RUMAH DAN MASYARAKAT MELAYU 
 

Organisasi ruang rumah Melayu berkait rapat dengan kegiatan dan hubungan sosial penghuninya. 
Mustafa et al. (2019) menghuraikan pembentukan rumah Melayu berdasarkan beberapa aspek 
meliputi organisasi ruang, bilangan ahli keluarga, estetik, teknologi serta bahan  binaan. 
Penggunaan ruang pula dikelaskan kepada beberapa fungsi harian yang melibatkan ruang untuk 
kegunaan tetamu, ruang keluarga dan ruang dapur (Broughton et al. 2023). Pembahagian ini 
menunjukkan bahawa ruang rumah mempunyai fungsi yang saling berkaitan dalam mengatur 
kegiatan penghuni. Sabil et al. (2022) turut menekankan kepentingan memahami budaya dan 
pemikiran Melayu ketika meneliti reka bentuk rumah tradisional. Dalam kajian rumah Melayu, 
tipologi digunakan untuk membincangkan pengelasan dan kepelbagaian bentuk binaan. Kostof et 

al.,(1995) dan Bandini (1984) mengaitkan tipologi dengan ciri bentuk, fungsi dan simbolik 
bangunan. Kajian tentang rumah tradisional di Kelantan dan Pahang pula memperlihatkan bahawa 
pengelasan dan ciri binaan boleh merujuk kepada aspek berbeza berdasarkan kedudukan sosial 
pemilik dan ciri struktur rumah (Johan, 2024;Wan Zailani, 2021). Perbezaan asas pengelasan ini 
menjadikan perbandingan ciri dan susun atur ruang penting untuk menjelaskan kepelbagaian jenis 
rumah. Susun atur dan struktur rumah Melayu turut memperlihatkan penyesuaian terhadap alam 
sekeliling. Ismail Said (2005) membincangkan pertimbangan pengudaraan dan keselamatan dalam 
reka bentuk dinding tradisional. Malah, pengetahuan pertukangan turut terserlah melalui hubungan 
antara komponen struktur melalui bukaan dan binaan komponen. Abdul Halim Nasir (1993) 
menghuraikan sistem rangka tiang yang menyokong bumbung dan dinding rumah Melayu. 
Menurut Hamzah et al., (2024), pendokumentasian melalui teknologi iaitu laser cut model yang 
dijalankan di Rumah Tok Gajah di Kuala Berang, Terengganu telah meneliti sistem tanggam pada 
kepala tiang dan kewujudan ruang pengudaraan semula jadi. Kajian tersebut menunjukkan 
bagaimana dokumentasi terperinci dapat membantu menjelaskan teknik pembinaan rumah 
warisan. Rumah turut membawa makna yang signifikan kepada adat dan kepercayaan masyarakat. 
Maamor et al. (2024) menjelaskan wujudnya hubungan bilangan dan kedudukan buah buton pada 
rumah Negeri Sembilan menerusi konteks Adat Perpatih. Jelaslah bahawa, makna sesuatu unsur 
binaan perlu difahami berdasarkan amalan setempat dan fungsinya. Perbincangan tentang ruang, 
tipologi, alam, teknik pembinaan dan makna budaya ini dijadikan kayu ukur untuk 
membincangkan variasi Rumah Bujang di Terengganu. 

 
 

METODOLOGI 
 

Kajian ini menggunakan pendekatan kualitatif dengan reka bentuk penyelidikan Sejarah bagi 
memahami bentuk dan organisasi ruang Rumah Bujang dalam konteks seni bina warisan Melayu 
Terengganu. Proses ini melibatkan tiga fasa utama iaitu semakan dokumen, kajian lapangan dan 
temu bual separa berstruktur. Penelitian menyeluruh dilakukan menerusi rekod pelan Rumah 
Bujang di Muzium Negeri Terengganu. Pelan tersebut diteliti bagi mengenal pasti susun atur ruang 
dan ciri binaan yang berkaitan dengan tipologi rumah. Sumber rujukan sekunder turut digunakan 
melibatkan artikel, akhbar, tesis dan buku.  Pada fasa pemerhatian lapangan, pengkaji telah 
menjalankan kajian ke atas lima buah Rumah Bujang di sekitar Terengganu termasuk di Kuala 
Terengganu iaitu Losong. Pemilihan rumah mengambil kira keaslian binaan dan saranan pakar. 
Pemerhatian visual direkodkan melalui fotografi. Manakala, temu bual separa berstruktur 
dijalankan dengan tiga orang tukang mahir yang mempunyai pengalaman lebih 20 tahun dalam 
pembinaan rumah warisan Terengganu. Identiti mereka dirujuk sebagai Informan Y1, Informan 
Y2 dan Informan Y3. Temu bual dijalankan bertujuan mendapatkan keterangan tentang ciri binaan 
dan pengetahuan pertukangan serta membantu menyemak maklumat diperoleh daripada pelan dan 
pemerhatian. Data dianalisis secara kualitatif melalui perbandingan tipologi lima buah Rumah 
Bujang. Maklumat disusun mengikut aspek bentuk binaan, susun atur, fungsi dan hubungan antara 
ruang. Penelitian turut dilakukan kedudukan rumah ibu, ruang tambahan dan penggandaan unit 
binaan. Susunan tipologi daripada bentuk ringkas kepada bentuk yang lebih kompleks merujuk 
kepada tahap kerumitan organisasi ruang bukannya urutan kronologi evolusi antara jenis rumah.  

TEORI ATAU KONSEP 
 

Kearifan tempatan dalam kajian ini digunakan sebagai lensa konseptual utama bagi memacu 
hubungan antara bentuk fizikal Rumah Bujang dengan pengetahuan, nilai, pengalaman dan 
penyesuaian masyarakat setempat. Kearifan tempatan terbentuk melalui proses yang panjang 
melibatkan pengalaman hidup, pekerjaan dan budaya yang diwarisi daripada satu generasi kepada 
generasi berikutnya (Azmin et al. 2021). Dalam konteks seni bina rumah tradisional Melayu, 
pengetahuan dan pengalaman tersebut turut diterjemahkan melalui tradisi pertukangan. Manakala, 
pembentukan rumah dipengaruhi oleh tradisi, aktiviti sosiobudaya, cara hidup dan keadaan 
persekitaran. Sulaiman et al., (2021) menjelaskan bahawa seni bina rumah tradisional Melayu 
mencerminkan falsafah pemikiran dan kearifan masyarakat tempatan. Kajian terhadap seni bina 
tradisional Terengganu menunjukkan bahawa ciri fizikal dan susun atur ruang rumah 
mencerminkan nilai, kepercayaan, identiti dan hubungan masyarakat dengan konteks setempat 
(Zainal Abidin et al., 2024). Perkaitan secara terus dengan tipologi seni bina adalah kelasan 
persamaan atau perbezaan antara Rumah Bujang berdasarkan ciri bentuk dan susunan elemen 
ruangannya. Menurut Moneo (1979), tipologi membolehkan binaan dicirikan melalui variasinya. 
Perkara ini disokong oleh Sabil et al. (2021) yang menekankan pendekatan tipologi yang 
digunakan untuk membuat penilaian dan klasifikasi bangunan berdasarkan reka bentuk yang 
dikongsi bersama. Oleh itu, konsep kearifan tempatan dan tipologi menjadi asas bagi mengenal 
pasti variasi Rumah Bujang secara sistematik.  
 
 

DAPATAN KAJIAN DAN PERBINCANGAN  
 

Hasil dapatan kajian mendapati bahawa Rumah Bujang boleh dikategorikan kepada lima tipologi 
utama meliputi Rumah Bujang Asas (Tiang Enam) iaitu bentuk paling ringkas, Rumah Bujang 
Berserambi yang mengalami evolusi dengan penambahan serambi sebagai ruang peralihan sosial 
dan Rumah Bujang Berkembar iaitu perkembangan lanjut dengan gabungan dua atau lebih modul 
bujang asas yang membentuk rumah yang lebih besar. Setiap tipologi ini menunjukkan 
transformasi dari segi bentuk, fungsi dan makna simbolik yang berkait dengan keperluan sosial, 
ekonomi dan budaya masyarakat Terengganu.  
 

RUMAH BUJANG ASAS  
 

Binaan Rumah Bujang merupakan struktur yang paling ringkas dan asas oleh masyarakat 
khususnya kepada golongan bujang dan belum berkahwin (Abdullah, 2012). Pelan rumah hanyalah 
berbentuk segi empat tepat dengan satu ruang utama yang berfungsi sebagai keseluruhan aktiviti 
keluarga yang berubah seiring waktu. Seni bina rumahnya tidak kompleks dan mempunyai motif 
ukiran yang minimum sahaja kerana rumah ini dianggap sebagai rumah permulaan (Abdullah et 
al., 2024). Struktur ini dibina melalui enam batang tiang utama yang menjadi kerangka sokongan 
untuk menyokong lantai sekali gus dikenali sebagai rumah tiang enam di Terengganu (Abdullah, 
2012). Jumlah bilangan tiang dalam struktur ini menunjukkan peranan penting sebagai entiti yang 
menahan beban rumah (Tenas Effendy, 1989). Bentuk ini merupakan paling sesuai dan mudah 
dikembangkan yakni titik permulaan pembinaan rumah sebelum dikembangkan kepada bentuk 
yang lebih besar pada masa hadapan. Oleh itu, binaannya dianggap modular kerana ruangannya 
dapat ditambah apabila berlaku pertambahan ahli keluarga atau kemampuan ekonomi. Menerusi 

catatan Raja Bahrin (1988), pembinaan Rumah Bujang asas ini hanya memakan masa lima hari 
sahaja untuk dirobohkan dan empat hari bagi mendirikannya semula di tapak yang baharu.  
 

RUMAH BUJANG BERSERAMBI SELASAR 
 

Bentuk binaan rumah ini diklasifikasikan sebagai seni bina terawal dan paling popular di timur 
laut Semenanjung Malaysia khususnya di Terengganu (Abidin et al., 2024). Rumah ini juga turut 
digelar sebagai Rumah Tiang Dua Belas di Terengganu. Pada pandangan hadapan, tiga batang 
tiang sangat jelas terlihat sebaliknya dari pandangan sisi menunjukkan empat batang tiang 
didirikan dengan keseluruhannya berjumlah dua belas batang (Kamaluddin et al., 2018). 
Identifikasi rumah ini dapat dilihat apabila wujud penambahan ruangan serambi pada bahagian 
kiri atau kanan rumah ibu (Kamarudin, 2015). Serambi ini digunakan sebagai ruang peralihan 
antara luar dan dalam serta tempat untuk berehat bahkan menjalankan aktiviti sosial (Abd Rashid 
et al., 2025). Menurut Mahadzirah et al., (2016), rumah ini banyak didiami oleh orang alim. 
Buktinya, salah seorang pemilik asal Rumah Bujang berserambi selasar ini merupakan seorang 
yang arif dalam bidang agama iaitu Tuan Hj Abdul Kadir yang digelar Syeikh Abdul Kadir Kolam 
(Farhana, 2021). Malah, perbezaan ketara binaan rumah ini adalah menerusi struktur tambahan 
selasar iaitu laluan panjang yang menghubungkan ruang dalam rumah dan memberikan 
pencahayaan udara serta cahaya semula jadi yang mencukupi (Abdullah, 2012). 
 

RUMAH BUJANG BERSERAMBI 
 

Rumah Bujang Berserambi digelar Rumah Tele di Terengganu yang dikesan sebagai Istana 
Tengku Nik. Menurut Harun dan Samsudin (2022), Rumah Tele turut dikenali sebagai Rumah 
Tiang Enam Belas di Terengganu kerana menggunakan struktur asas bahagian bawah sebagai 
perenggan tiang utama. Ungkapan panggilan ‘Tele’ adalah merujuk kepada maksud pembahagian 
antara ruang bahagian rumah yang bersambung dengan bahagian istana yang dikhususkan untuk 
kaum wanita melakukan aktiviti basahan dan berehat (Mohd Asri dan Zainal, 2023). Kenyataan 
ini selari dengan Jaafar (1984) bahawa binaan Tele merupakan binaan asal seni bina istana Sultan 
Terengganu. Rumah ini dikatakan unik berbanding dengan struktur rumah lain disebabkan 
mempunyai struktur tambahan di tengah ruangan bahagian dapur dan rumah ibu yang dikenali 
sebagai rembat berukuran setinggi 1.5 kaki dari lantai dapur. Menurut Shamsu dan Suhaily (2015), 
keluasan rumah ini adalah 18.8 m x 10.9 m dan berketinggian 7.78 m serta ukuran ketinggian lantai 
ke tanah adalah 2.12 m. 
 

RUMAH BUJANG BERKEMBAR 
 

Rumah warisan ini menampilkan binaan yang unik dengan menggabungkan dua bentuk Rumah 
Bujang sehingga digelar Rumah Bujang Berkembar di Terengganu. Reka bentuk rumah ini yang 
paling ketara adalah melalui bumbungnya yang panjang dengan pemeleh di kedua-dua hujungnya 
menyerupai ‘V’ terbalik. Hasilnya, gabungan dua binaan bumbung panjang menampakkannya 
seperti huruf ‘W’ terbalik (Faizal, 2024). Pembahagian ruangan rumah ini lebih jelas dan efisien 
merangkumi tiga ruang iaitu ruang hadapan, ruang ibu dan ruang dapur. Binaan rumah ini 
menunjukkan penggunaan dinding janda berhias dan anyaman buluh bercorakkan siku keluang 
pada keseluruhannya seperti pada Rajah 1. Manakala, terdapat pintu malim atau dikenali sebagai 
pintu labuh yang berfungsi sebagai pintu kecemasan kepada penghuninya.  

RAJAH 1. Corak siku Keluang pada rumah bujang berpeleh. 
 

RUMAH BUJANG BERPELEH BERKEMBAR TIGA 
 

Rumah ini merupakan evolusi struktur binaan Rumah Bujang yang paling tinggi hierarkinya di 
Terengganu. Binaan ini telah mengalami perkembangan daripada struktur tiang dengan tambahan 
pemeleh pada kedua-dua hujung bumbung. Kajian lapangan di Rumah Hj Su, Losong ini 
mendapati rekaan rumah berkenaan adalah saling berkait dengan status pemilik rumah berkenaan 
iaitu seorang saudagar kaya yang menceburi bidang perdagangan (Abdullah, 2012). Menurut 
Arkitek Punca Cipta (2012), susun atur ruang rumah ini meliputi anjung, serambi, rumah ibu, 
sorong, kelek anak, rumah dapur, pelantar dan ruang padi atau dikenali sebagai baloh padi. 
Ruangan pada rumah ini lebih besar dan luas memenuhi keperluan peribadi dan sosial. Setiap 
ruangan rumah ini memperlihatkan urutan hierarki yang bersifat privasi bermula daripada anjung 
sehinggalah ke ruang ibu. Manakala, komponen binaan pula adalah seperti jumlah tiang sebanyak 
60 batang berukuran 100 x 150 dan 8 batang tiang berukuran 200 x 200 pada bahagian rumah ibu, 
bendul di sisi rumah, enam tangga pada kedudukan yang berlainan bentuk dan bilangan anak 
tangga yang berbeza, lantai renggang lebih kurang 3 mm, dinding luaran dan dalaman,  dua jenis 
tingkap dengan keseluruhan 28 panel tingkap, bumbung curam serta mempunyai pemeleh. Motif 
dan ukiran pada rumah ini terlihat lebih menonjol berbanding Rumah Bujang yang lain dihiasi 
flora seperti ukiran awan larat jenis corak silang dan ukiran unsur pucuk kacang laut pada Rajah 2 
kerana sinonim dengan kawasan Losong, Terengganu.  

(a) (b)  
 

RAJAH 2. (a) dan (b) merupakan contoh ukiran pada Rumah Bujang Berpeleh Tiga Berkembar  
di Rumah Hj Su, Losong 

 
PELAN TEKNIKAL TIPOLOGI 

 
Pelan Rumah Bujang asas berbentuk segi empat dengan enam tiang utama sebagai struktur 
sokongan utama. Pengkelasan pelan ini mendapati perubahan dari segi penambahan ruangan dan 
fungsinya. Jadual 1 di bawah meringkaskan tipologi yang dikenal pasti berdasarkan sintesis dan 
analisis visual. 
 

JADUAL 1. Pelan teknikal tipologi Rumah Bujang di Terengganu 
 

Jenis Rumah Pelan Tipologi Rumah Bujang Susun atur 

 
Rumah A: Rumah Bujang Asas 

Sumber: Raja Bahrin  
 
 
 
 
  

 
Sumber: Olahan Penulis (2025)  

 
Hanya ruang ibu 

rumah ibu 

Rumah B: Rumah Bujang Berserambi 

Selasar 

Sumber: Kampung Budaya Terengganu 
(KBT) 

 
Sumber: Muzium Negeri Terengganu (2025) 

  

 
 

Ruang Ibu dan 
penambahan 
serambi di 
hadapan 

 
Rumah C: Rumah Bujang Berserambi 

 

 
 

Sumber: Kampung Budaya Terengganu 
(KBT) 

 
 

Sumber: Muzium Negeri Terengganu (2025) 
  

 
Ruangan 

dikhususkan 
untuk 

penggunaan 
wanita 

 
Rumah D: Rumah Bujang Berkembar 

 

 
 

Sumber: Kampung Budaya Terengganu 
(KBT) 

 
 

Sumber: Muzium Negeri Terengganu (2025) 

 
 

Gandaan dua unit 
rumah ibu yang 
disusun secara 
bersebelahan 

Rumah E: Rumah Bujang Berpeleh 

Berkembar Tiga 
Lokasi: Losong, Terengganu 

 

 
 
 
 
 
 
 

 

 
Sumber: Arkitek Punca Cipta (2012) 

 
Penambahan dan 

gandaan unit 
binaan di 

bahagian hadapan 
serta sisi rumah. 

 
Pembinaan Rumah Bujang di Terengganu adalah selaras dengan pemikiran Stanford 

Anderson (1999) yang mentakrifkan sistem ingatan, sosial dan disiplin. Perkaitan di antara ketiga-
tiganya telah membawa kepada keunikan seni bina itu sendiri. Menelusuri seni bina di Terengganu, 
konsep persekitaran dan kehidupan sosial masyarakat yang menjalankan aktiviti perikanan di 
pesisir pantai mahupun laut telah menyebabkan binaan Rumah Bujang mempunyai ciri-ciri yang 
tersendiri. Pertama, Rumah Bujang ini menepati konteks tropika lembap yang diaplikasikan pada 
bentuk bumbung panjang dan bukaan pemeleh pada penggunaan jerus 45 darjah iaitu sudut yang 
amat sesuai untuk mengatasi rintangan angin mahupun hujan. Tambahan pula, penggunaan atap 
singgora pada binaan bumbung yang dipasang pada kayu gulung-gulung adalah ideal untuk 
mengatasi suhu yang panas kerana atap bata berkenaan berfungsi menurunkan suhu secara semula 
jadi. Manakala, kebanyakan Rumah Bujang Terengganu adalah bertiang atau berpanggung dan 
mempunyai  ketinggian yang sama iaitu sekitar lapan ke sepuluh kaki untuk mengatasi masalah 
banjir. Kesemua kriteria ini saling bersandaran dan disesuaikan dengan pembinaan Rumah Bujang 
di Terengganu.  
 

EVOLUSI STRUKTUR DAN ELEMEN SENI BINA 
 

Struktur Rumah Bujang di Terengganu dibina dengan sistem yang sangat fleksibel membolehkan 
rumah ini diubah, ditambah atau dipindahkan tanpa menjejaskan integrasi asalnya. Asas 
penyambungan yang menggunakan sistem pasak dan tanggam membolehkan kayu-kayu disusun 
dan dipasang semula. Penggunaan tanggam memberikan kemudahan untuk proses pembukaan dan 
pemasangan semula struktur tanpa kerosakan. Perincian kajian lapangan mendapati tipologi 
Rumah Bujang dicirikan dengan bilangan tiang yang berbeza. Tiang berfungsi sebagai penanda 
asas tipologi bermula dengan enam tiang pada Rumah Bujang dan berkembang menjadi lebih 
banyak bagi struktur rumah yang ditambah selepasnya. Manakala, bilangan pemeleh turut 
memperlihatkan perbezaan iaitu wujudnya keadaan di mana berlaku penambahan dari sisi kanan 
atau kiri. Perubahan ketara dalam tipologi Rumah Bujang asas juga dapat dilihat menerusi 
kewujudan ruang sosial yang nyata iaitu serambi yang berperanan penting sebagai medan 
kemasyarakatan dan integrasi perpaduan orang zaman dahulu. Klasifikasi Jadual 2 di bawah 
menunjukkan evolusi struktur seni bina Rumah Bujang di Terengganu. 

JADUAL 2. Evolusi struktur binaan Rumah Bujang 
 

Evolusi struktur Rumah A Rumah B Rumah C Rumah D Rumah E 
Bilangan Tiang 6 12 12 16 18 
Bentuk 
bumbung 

Perabung 
panjang tanpa 

elemen tambahan 

Perabung 
panjang dan 
pemeleh di 

hujung bumbung 

Perabung 
panjang dan 
mempunyai 
pemeleh di 

bahagian serambi 

Perabung panjang 
dan dua pemeleh 

Perabung panjang 
dan tiga pemeleh 

Kewujudan 
penambahan 
ruang 

0 2 2 2 6 

Bilangan tangga 1 2 2 2 4 
Ragam hias Hampir tiada Ada Ada Ada Kompleks 

 
 

DIMENSI SIMBOLIK 
 

Temu bual dengan tukang kayu mendapati bahawa evolusi Rumah Bujang tidak hanya berkaitan 
keperluan fizikal tetapi mencorakkan masyarakat mendepani perubahan yang berlaku.  Beberapa 
tukang mahir telah menjustifikasikan perkaitan perubahan yang berlaku menerusi beberapa 
argumen tertentu. Maka, menurut informan 1, segala perubahan yang berlaku adalah mendasari 
kepada kepentingan pada waktu tersebut. Malah, informan 1 turut menjelaskan: 
 

…Jenis Rumah Bujang yang semakin besar ini mencirikan kepada daya pemikiran orang dahulu 
dalam mengatasi masalah ruangan dan bagaimana untuk meletakkan garis sempadan jantina antara 
lelaki dan perempuan. 

 (Informan Y1) 
 

Manakala, terdapat juga pembahagian ruang yang berakar daripada nilai kesucian dan peraturan 
sendiri. Berdasarkan informan 2, setiap ruang mempunyai lapisan makna tetapi tidak terlihat 
secara eksplisit dan sentiasa berubah-ubah seiring waktu.  
 

…Dalam rumah Melayu, bilik tidak dijelmakan secara terus. Namun, ruang pada rumah sudah 
ditentukan sejak turun-temurun meliputi bahagian tetamu, bahagian keluarga dan ruangan khas 
yang tidak boleh sembarangan orang masuk. 

 (Informan Y2) 
 
Tambahan lagi, ruangan tambahan seperti baloh padi atau ruangan kolong merupakan 
penyelesaian kepada tempat penyimpanan barang atau bahan makanan. Menurut informan 3, orang 
dahulu banyak memelihara haiwan ternakan seperti lembu dan penyimpanan padi.  
 

...Terdapat ruangan yang tidak ketara ditonjolkan fungsinya tetapi penting untuk masyarakat 
Melayu dalam kehidupan seharian . 

(Informan Y3) 
 
 Jadual 3 di bawah menunjukkan dimensi simbolik Rumah Bujang yang dibahagikan 
kepada zon ruang. Beberapa pandangan yang diutarakan adalah berkait rapat dengan simbolik 
tukang terhadap evolusi Rumah Bujang di Terengganu. 

JADUAL 3. Dimensi simbolik tukang terhadap evolusi Rumah Bujang 
 

Zon Ruang Simbolik Tukang Makna ruang Nilai Budaya 
Serambi Menyelesaikan masalah 

ruangan 
Ruang keterbukaan Hubungan dengan tetamu 

Ruang ibu Mendasari hukum Islam Ruang privasi Identiti kekeluargaan 
Kolong Tempat penyimpanan Sempadan bawah rumah Perlindungan 
Dapur Mengatasi isu keselamatan Ruang domestik Aktiviti harian 

 
PENGGUNAAN RUANG BERASASKAN HIERARKI ZON 

 
Berdasarkan pelan pada Rumah Bujang di Terengganu, penggunaan ruang berasaskan hierarki zon 
dapat dilihat secara tersurat dan tersirat melalui pembahagian tiga zon utama iaitu zon awam dan 
separa awam. Pembahagian ini bukan sahaja mengatur fungsi ruang secara praktikal tetapi juga 
memastikan hubungan di antara penghuni dengan tetamu. Berdasarkan Jadual 4 di bawah, ruangan 
yang paling penting ialah rumah ibu kerana menunjukkan kesinambungan elemen dan fungsi. Pada 
masa yang sama, teras ajaran Islam menjadi satu asas pembahagian yang utuh untuk perbezaan 
ruang. Hal ini sekali gus menjadikan terdapatnya ruang yang wujud pada waktu tertentu. Setiap 
Rumah Bujang dinaikkan di atas tiang kayu yang berukuran hampir 8x8 kaki sehingga 
mewujudkan ruang bawah lantai (kolong) yang menyediakan pelbagai tujuan. Manakala, tingkat 
atas dilihat lebih fleksibel kepada rutin dan amalan sosial. Kesemua zon ini adalah saling 
berinteraksi mengikut keperluan. Malah, satu ciri yang menarik pada Rumah Bujang ialah 
perubahan ruang secara neutral. Kebanyakkan Rumah Bujang tidak mempunyai bilik, sebaliknya 
hanya mempunyai ruangan yang kosong. Maka, ruang tidak bersifat statik, sebaliknya mengikut 
masa. Kewujudan ruangan khas ini bergantung pada siang dan malam. Pada waktu malam, ruangan 
rumah ibu akan beralih antara ruang rehat dan ruang keluarga, manakala pada waktu siang 
dijadikan ruangan sosial. Susunan zon ini memperlihatkan fungsi ruang yang menekankan 
fleksibiliti fungsi dalam satu bentuk seni bina.  
 

JADUAL 4. Susunan zon berdasarkan fungsi ruang pada Rumah Bujang 
 

Zon Fungsi Siang Fungsi malam Hierarki 
Zon Awam (Serambi/ 
Selasar) 

Ruang sosial, 
menerima 

tetamu 

Jarang digunakan Zon sosial 

Zon Separa Awan 
(Rumah Ibu) 

Tempat 
berkumpul 
keluarga 

Ruang tidur utama Zon privasi 

 
PENGGUNAAN BAHAN BINAAN 

 
Berdasarkan piawaian Jabatan Warisan Negara (2017), terdapat sebelas komponen utama yang 
membentuk rumah tradisional. Kajian ke atas Rumah Bujang di Terengganu menunjukkan 
kesemua komponen ini dibina dengan menggunakan bahan tempatan yang dipilih berdasarkan 
faktor ketahanan, ketersediaan dan kesesuaian iklim tropika lembap. Penggunaan kayu dalam 
pembinaan rumah telah dikategorikan dalam kategori kayu keras berat, kayu keras sederhana, kayu 
keras ringan dan kayu lembut di Malaysia. Kebanyakan asas Rumah Bujang dicirikan oleh bahan 
alami yang serupa seperti penggunaan kayu cengal kerana sifatnya yang kuat. Struktur binaan 
rumah Bujang juga melibatkan penggunaan kayu lain seperti merbau dan meranti. Perbezaan 
penggunaan kayu ini boleh dilihat dari aspek dinding dan lantai pada Rumah Bujang. Manakala, 
terdapat juga bahan binaan lain yang serupa digunakan walaupun berlakunya perubahan tipologi 

seperti atap singgora di bahagian bumbung. Sebaliknya, elemen dinding pula memperlihatkan 
perubahan yang ketara dari sudut ukiran dan penggunaan bahan.  Jadual 5 di bawah menunjukkan 
elemen struktur bahan binaan lain pada rumah bujang yang menandai kepelbagaian Rumah Bujang 
di Terengganu. 

 
JADUAL 5. Penggunaan bahan binaan pada elemen struktur binaan Rumah Bujang Terengganu 

 
Elemen Rumah A Rumah B Rumah C Rumah D Rumah E 

Bumbung Rumbia/ Nipah Atap singgora Atap singgora Atap singgora Atap singgora 
Lantai Kayu jarang Kayu rapat dan 

lebih kukuh 
Kayu keras dan 

lebih tebal 
Kayu keras dan 

lebih tebal 
Kayu keras dan 

lebih tebal 
Dinding Papan kayu, buluh Buluh Papan kayu dan 

minimal ukiran 
Papan kayu dan 
minimal ukiran 

Papan kayu dan 
kompleks 

 
Rumah Bujang di Terengganu menunjukkan binaannya bukan sekadar entiti tunggal tetapi 

tipologi yang berkembang sebagai suatu proses evolusi seni bina berasaskan kearifan tempatan. 
Menurut Flavier (1995), kearifan tempatan merupakan pengetahuan inovasi lokal dan kreativiti 
unik merujuk kepada sesuatu komuniti. Peredaran masa telah melahirkan masyarakat yang 
memahami dan mengadaptasi selaras dengan keperluan sosio budaya (Sutarto, 2013; Sutarto, 
2016).  Perkara ini selari dengan pembinaan seni bina Rumah Bujang di Terengganu yang terhasil 
daripada sifat kreatif dan hubungan langsung dengan alam sekitar. Misalnya, Rumah Bujang Asas 
pada awalnya berfungsi bagi memenuhi asas keperluan manusia iaitu tempat perlindungan 
daripada binatang buas dan bahaya.  Kesederhanaannya sepadan dengan corak penempatan awal 
di Terengganu iaitu melibatkan ketersediaan sumber dan keperluan fungsi yang minimal. 

Pelan Rumah Bujang Asas menunjukkan elemen penting dalam binaan Rumah Bujang iaitu 
rumah ibu sebagai ruang teras. Kedudukan rumah ibu berfungsi menjadi titik rujukan utama dalam 
perkembangan jenis Rumah Bujang di Terengganu. Penggunaan rumah ibu bersifat fleksibel 
dengan perubahan fungsi mengikut masa. Pada waktu siang, ruang ini digunakan sebagai ruang 
sosial dan aktiviti harian. Manakala, pada waktu malam, ruang ini digunakan sebagai ruang rehat 
atau ruang keluarga. Analisis pelan Rumah Bujang menunjukkan kemasukan ke ruang dalaman 
rumah berlaku secara terus ke rumah ibu tanpa ruang peralihan seperti pada Rajah 3. Ketiadaan 
ruang ini menyebabkan kawalan pergerakan dari luar ke dalam rumah berlaku secara langsung 
tanpa lapisan ruang. 

 

 
 

RAJAH 3. Ilustrasi pelan ruangan pada Rumah Bujang Tok Tinggi yang Dikenali sebagai rumah ibu 
Sumber: Olahan Pengkaji (2025) 

rumah ibu 

Pintu masuk 

Penambahan selasar pada Rumah Bujang Berserambi Selasar memainkan peranan penting 
dalam menentukan hubungan antara ruang rumah. Selasar dibina berfungsi sebagai ruang 
peralihan seperti pada Rajah 4. Kedudukannya sejajar dengan pintu masuk utama telah membentuk 
laluan di bahagian hadapan yang menghubungkan kawasan luar dengan bahagian dalam rumah. 
Susunan ini menjadikan hubungan antara ruangan lebih bersifat privasi (Informan Y1). 
Kemasukan ke ruang dalaman rumah tidak lagi berlaku secara terus seperti Rumah Bujang. 
Sebaliknya, melalui ruang selasar terlebih dahulu. Kehadiran selasar telah memperkenalkan zon 
separa terbuka yang boleh digunakan untuk pelbagai aktiviti harian. Hal ini menyebabkan 
wujudnya ruangan yang mempunyai pemisahan antara ruangan lelaki dan perempuan. Uniknya, 
binaan ini menunjukkan bagaimana ruangan selasar digunakan bagi aktiviti keagamaan (Informan 
Y3). Kehadiran ruang ini menunjukkan usaha awal untuk memperbaiki kawalan pergerakan dan 
penggunaan ruang tanpa melibatkan perubahan besar pada struktur dalaman rumah. Penambahan 
selasar ini telah dilihat menjadi pelindung kepada ruang dalaman bagi pencerobohan pandangan 
luar. Secara tidak langsung, ruangan ini memperlihatkan pemisahan awam dan ruang privasi 
selaras adab dan kesantunan budaya Melayu. 

 

  
 

RAJAH 4. Ilustrasi Pelan Ruangan pada Rumah Bujang Berserambi Selasar 
Sumber: Olahan Pengkaji (2025) 

 
 Manakala, serambi pula dilihat sebagai zon penampan antara ruang luar khususnya selasar 
dengan ruang dalaman iaitu rumah ibu. Kedudukan ini selari dengan konsep privasi dalam 
masyarakat Melayu. Serambi dizahirkan sebagai kawalan sempadan dalam penerimaan tetamu 
berbanding dengan ruangan selasar yang lebih bersifat terbuka. Serambi digambarkan sebagai zon 
separa privasi yang melibatkan penghuni dan tetamu bersosial. Pengawalan pergerakan antara 
serambi dan rumah ibu jelas dilihat menerusi kehadiran bendul sebagai persempadanan. Oleh itu, 
penambahan ruang pada Rumah Bujang Berserambi Selasar menunjukkan tipologi Rumah Bujang 
yang dibina penuh dengan tatatertib yang memicu kepada kesejahteraan penghuni rumah. 

Perbandingan ketara pada Rumah Bujang Berserambi Selasar adalah penambahan serambi 
dalam Rumah Bujang Berserambi yang menghasilkan hubungan antara ruang utama yang tersusun 
(Rajah 5). Kehadiran serambi sebagai ruang hadapan berbumbung penuh menjadikan kemasukan 
ke rumah tidak lagi berlaku melalui ruang peralihan tetapi melalui satu ruang yang telah dirancang 

Rumah ibu 

Selasar 

Serambi 

sebagai sebahagian daripada susunan ruang utama (Informan Y1). Keadaan ini mewujudkan 
pemisahan ruang yang lebih jelas antara ruang luar, ruang hadapan dan ruang dalaman utama. 
Kehadiran serambi berbumbung penuh menjadikan organisasi ruang tidak lagi bersifat satu zon 
seperti Rumah Bujang atau Rumah Bujang Berserambi Selasar. Sebaliknya, susunan ini 
memperlihatkan peralihan kepada organisasi ruang yang lebih berhierarki dengan serambi 
berfungsi sebagai ruang perantara yang aktif dan digunakan secara berterusan. Dalam penggunaan 
harian, serambi menyediakan ruang yang boleh digunakan untuk pelbagai aktiviti tanpa 
menjejaskan ruang dalaman utama. Perubahan ini menunjukkan peningkatan keperluan terhadap 
ruang hadapan yang bukan sekadar laluan tetapi sebagai ruang guna sebenar bagi aktiviti sosial 
dan kekeluargaan. 

 

 
 

RAJAH 5. Ilustrasi Pelan Ruangan pada Rumah Bujang 
 
Rumah Bujang Berpeleh Berkembar Tiga mewakili kemuncak perkembangan tipologi 

rumah bujang di Terengganu. Jenis rumah ini menunjukkan bagaimana strategi penambahan ruang 
berkembang daripada penyesuaian minimum dalam Rumah Bujang kepada penambahan unit 
binaan yang berlapis dan kompleks. Kedudukannya dalam tipologi memperlihatkan keupayaan 
sistem rumah Melayu untuk berkembang secara berperingkat tanpa mengubah prinsip asas hierarki 
ruang. Rumah ini bukan sekadar kediaman berskala besar tetapi menjadi bukti kepada kearifan 
tempatan dalam binaan rumah untuk menyesuaikan diri dengan perubahan keperluan sosial dan 
keluarga. Paparan pada Rajah 6 menunjukkan keselesaan penggunaan ruang dalaman. Di bahagian 
hadapan, anjung dan serambi berfungsi sebagai lapisan ruang peralihan yang luas. Manakala di 
bahagian sisi, ruang sorong membentuk laluan alternatif yang menghubungkan pelbagai unit 
binaan termasuklah ruang legar. Sorong memudahkan pergerakan harian antara bahagian hadapan, 
tengah dan belakang rumah. Sorong turut dimanfaatkan sebagai ruang sokongan untuk 
penyimpanan peralatan dan kerja pembersihan berskala kecil.  Pada bahagian belakang, dapur 
disambungkan melalui konsep kelek anak bagi menyokong aktiviti berkaitan memasak. 
Kedudukannya di bahagian belakang rumah dengan aras lantai yang lebih rendah membezakan 
fungsi ruang ini daripada rumah ibu. Ruang legar berfungsi sebagai ruang penghubung dalaman 
yang membolehkan pergerakan antara rumah ibu dan unit tambahan berlaku secara terlindung. 

rumah ibu 

Selasar 

Serambi 

Ruang ini juga digunakan sebagai kawasan peralihan bagi aktiviti harian yang memerlukan 
hubungan langsung antara ruang teras dan ruang sokongan. Perkembangan ini menunjukkan 
peralihan daripada fleksibiliti ruang kepada pengkhususan fungsi sebagai respons kepada 
keperluan ruang yang semakin meningkat 

 

 
RAJAH 6. Ilustrasi Pelan Rumah Bujang Berpeleh Berkembar Tiga 

Sumber: Olahan Pengkaji (2025) 
 

Transformasi kepada Rumah Bujang yang lebih kompleks dan penambahan ruang 
menunjukkan evolusi ketara.  Setiap komponen dalaman dan luaran membawa nilai estetika dan 
praktikal kepada masyarakat. Nordin Misnat et al., (2020), menyatakan bahawa ruangan rumah 
Melayu tradisional menunjukkan pengekalan keperluan asas budaya walaupun dalam perumahan 
bandar kontemporari. Misalnya, penambahan serambi bukan sahaja meluaskan kapasiti fungsi 
rumah tetapi juga menunjukkan kepentingan yang semakin meningkat dalam amalan seharian 
kehidupan masyarakat Terengganu. Kewujudan ruang awam dan separa awam adalah selaras 
dengan nilai keterbukaan (Jaffar dan Harun, 2020). Tambahan pula, falsafah seni bina Islam 
banyak digunakan dalam pembinaan rumah Melayu. Menelusuri struktur ruang di Terengganu, 
serambi telah dilihat sebagai pengantara hubungan antara ruang peribadi dan ruang awam yang 
membolehkan interaksi sosial berlaku. Malah, serambi di Terengganu menunjukkan penerapan 
konsep Islam yang tinggi kerana wujudnya sempadan di antara pemilik rumah dan tetamu. Malah, 
Rumah Bujang turut dilihat sebagai entiti yang menyemarakkan nilai kemasyarakatan. Aktiviti 
sosial seperti berkhatan, kenduri perkahwinan, keagamaan banyak dijalankan dalam ruangan 
rumah (Mohamad Tajuddin, 2011). Maka tidak hairanlah sekiranya rumah ini dianggap menggarap 
konsep open floor plan disebabkan konsep multifuncional yang diketengahkan dalam fungsi dan 
penggunaannya (Logan, 1849).  

 

Rumah ibu 

Serambi 

Anjung 

Dapur 

Sorong 

Ruang Legar 
Kelek anak 

Perubahan dan perluasan ruang dalam Rumah Bujang ini sebenarnya menggambarkan teras 
kearifan tempatan orang Melayu yang mengembangkan sesuatu asas kepada bentuk yang lebih 
bermakna. Sentuhan kearifan tempatan sentiasa menjadikan ruangan sebagai satu kefungsian yang 
berkembang. Permulaan kepada Rumah Bujang Asas sehingga disusuli dengan perluasan 
tambahan menunjukkan daya kognitif tinggi dalam pembinaan. Misalnya, rumah tradisional 
Negeri Sembilan menjelaskan bahawa struktur ruang dalam seni bina Melayu berkembang adalah 
kesan dari tindak balas terhadap keperluan sosial (Siti Fatimah Tuzzahrah dan Kamarul Afizi, 
2017). Serambi dibahagikan kepada tiga zon utama iaitu pangkal, tengah dan hujung yang 
melibatkan penggunaan yang berbeza seperti berkadim, pengisytiharan keputusan adat, meraikan 
tetamu kehormat dan ketua adat,  merisik, bertunang serta nikah. Rentetan itu, ruangan pada rumah 
Melayu tidak dibina mengikut pelan yang statik, sebaliknya berkembang secara sistematik apabila 
melibatkan fungsi sosial dan adat. Penggunaan hierarki ruang telah menjustifikasikan ruangan 
sosial tersendiri sehingga membentuk kesinambungan simbolik antara struktur keluarga dan 
masyarakat. Keupayaan struktur ini untuk menampung pelbagai fungsi tanpa menjejaskan 
penggunaan asal telah memperlihatkan sifat kesinambungan adaptif yang menjadi asas kepada 
dinamik perubahan ruang. Prinsip ini secara tidak langsung dicerminkan melalui konteks Rumah 
Bujang di Terengganu apabila wujudnya ruangan tambahan seperti serambi dan anjung untuk 
mengimbangi keperluan sosial. Justeru, evolusi perkembangan rumah ini dilihat telah mencipta 
satu sistem ruangan yang hidup dalam tipologi struktur tersebut.  

Perkembangan evolusi seni bina Rumah Bujang di Terengganu memperlihatkan struktur 
asas melalui perkembangan bilangan tiang dan pelan ruangan. Struktur rumah ini membolehkan 
penambahan ruang secara berperingkat di bahagian hadapan, sisi atau belakang rumah. Perubahan 
bentuk dalam Rumah Bujang ini telah menunjukkan penekanan terhadap tiang yang pada asalnya 
berperanan sebagai struktur utama bagi menampung beban ruang kediaman telah membawa 
kepada elemen penting yang menandakan status sosial pemilik dan kegunaan sosial. Kajian oleh 
Ismail et al., (2021) menunjukkan bahawa evolusi seni bina tradisional di Negeri Sembilan didasari 
dengan struktur yang sepadan iaitu berlakunya peningkatan bilangan tiang sebagai asas pengelasan 
tipologi yang bermula daripada sembilan, dua belas, enam belas dan dua puluh batang tiang. 
Bentuk rumah dua belas tiang dengan satu serambi mendominasi dalam seni bina tradisional 
Negeri Sembilan. Rumah tersebut menunjukkan wujudnya keseimbangan keperluan struktur, 
fungsi dan simbolisme adat yang dipengaruhi oleh  sistem matrilineal. Walaupun kedua-dua negeri 
ini menunjukkan kebergantungan kepada bilangan tiang sebagai nadi perubahan struktur, 
Terengganu melihatkan keterbukaan dari sudut adaptasi persekitaran sedangkan Negeri Sembilan 
mengekalkan identiti adatnya. Justeru, perkembangan evolusi Rumah Bujang merupakan 
representasi perjalanan binaan yang disesuaikan melalui konteks setempat.  

Adaptasi tempatan yang unik dengan faktor geografi, sejarah, budaya dan ekonomi telah 
membentuk gaya seni bina Rumah Bujang Terengganu yang tersendiri. Binaan rumah 
berpanggung dengan lantai tinggi berfungsi sebagai laluan udara, bahkan cucuran atap dibiarkan 
terbuka untuk mengelakkan ruang di dalam rumah menjadi panas.  Atap curam dibina bagi 
mempercepatkan pengaliran air hujan di bumbung disebabkan taburan hujan yang tinggi dan 
musim tengkujuh yang panjang (Halim Nasir, 1997). Manakala, acuan budaya maritim dan 
hubungan perdagangan dengan dunia luar khususnya negara jiran iaitu Thailand telah mewarnai 
binaan ini dengan kemasukan atap singgora secara meluas. Penggunaan sumber alam secara 
maksimum meliputi kayu dan buluh pula menunjukkan hubungan erat manusia terhadap sumber 
berkenaan (Abdullah, 2012). Misalnya, kayu cengal, kayu merbau, kapur, mersawa dan kayu 
seraya merupakan jenis kayu yang biasanya digunakan sebagai bahan binaan utama rumah ini. 

Walau bagaimanapun, status ekonomi pemilik adalah pemangkin kepada evolusi Rumah Bujang 
kerana melibatkan penambahan dari segi elemen struktur binaan khususnya elemen pemeleh, 
binaan serambi dan ragam hias.  

Struktur binaan Rumah Bujang di Terengganu menunjukkan pemahaman mendalam 
berkaitan dengan kaedah pembinaan rumah dari sudut ketukangan tempatan. Pembinaan rumah 
Melayu tradisional tanpa paku merupakan keunikan yang tidak asing lagi. Penggunaan tanggam 
sebagai sambungan kayu sebagai kunci atau pengikat memperlihatkan kecekapan teknikal pada 
binaan struktur dahulu. Sistem ini memudahkan proses pemasangan semula sehingga dapat 
memastikan struktur ketahanannya. Menurut Kamarul Afizi dan Yunus (2018), sistem tanggam 
mewakili salah satu teknologi yang paling halus dalam pembinaan Melayu. Penemuan tipologi 
tanggam menunjukkan jenis tanggam yang digunakan berbeza mengikut kedudukan dan beban 
yang ditanggung. Pengkhususan terhadap tiga jenis tanggam meliputi cluster 1 iaitu mortise and 
tenon, cluster 2 iaitu mount, angled and groove dan cluster 3 melibatkan tongue and groove. Sifat 
tanggam yang membolehkan komponen disambung, diganti dan dipindah telah membolehkan 
rumah Melayu tradisional berkembang secara berperingkat. Walaupun pengubahsuaian 
perkembangan berlaku, namun kestabilan struktur utama tidak terganggu. Misalnya, 
pengaplikasian tanggam pada rumah Daeng Haddadek di Johor membuktikan keutuhan struktur 
dan simbolisme budaya diintegrasikan menunjukkan kecerdasan teknikal (Rahman et al., 2022). 
Oleh itu, kearifan tempatan yang dizahirkan pada Rumah Bujang ini memperlihatkan ilmu 
ketukangan ini mempunyai falsafah tempatan dengan penyesuaian struktur dan ruang berteraskan 
kepada pemahaman dan penghayatan.  

Evolusi yang diketengahkan melalui sentuhan kearifan tempatan telah mencorakkan 
kepada fleksibiliti struktur pada Rumah Bujang di Terengganu. Penambahan yang berlaku 
menunjukkan reka bentuk tradisional tidak bersifat statik tetapi memenuhi konteks sosial, masa 
dan keperluan hidup. Menurut Kamarul Afizi dan Lin Fang Yi (2024), identiti seni kebangsaan 
tidak semestinya terletak pada bentuk luaran, sebaliknya difahami sebagai terjemahan nilai budaya 
dan ekspresi seni bina yang mencerminkan adaptasi dan kesinambungan budaya tempatan. 
Misalnya, menara berkembar Petroleum Nasional Berhad (PETRONAS) mewakili penjelmaan 
identiti Malaysia yang berjaya melalui penyepaduan susunan geometri Islam, perlambangan 
kosmologi Melayu dan rasional struktur moden. Menerusi perspektif ini, Rumah Bujang dapat 
dilihat sebagai asas konsep identiti seni bina iaitu keupayaannya selari dengan fleksibiliti yang 
tertanam dalam ikon seni bina moden seperti Kuala Lumpur City Centre (KLCC). Walaupun 
kedua-dua seni bina ini berbeza dari sudut binaannya, namun penghayatan terhadap naratif budaya 
dan  pengekalan identiti masih dilindungi. Maka, Rumah Bujang berdiri sebagai binaan vernakular 
yang melalui tafsiran budaya dan inovasi seni bina. Kebolehsuaian ini menunjukkan bahawa 
binaan struktur dahulu melalui proses kearifan tempatan yang panjang sehingga menentusahkan 
strukturnya tidak lapuk dek zaman.  

Model Rajah 7 menampilkan lima tipologi Rumah Bujang yang menjadikan seni bina ini 
sebagai warisan unik yang perlu diberikan pendedahan dalam seni bina Melayu. Evolusi tipologi 
Rumah Bujang Terengganu membuktikan bahawa seni bina tradisional ini berkembang seiring 
dengan perubahan sosial tanpa meninggalkan prinsip budaya dan alam sekitar. Rumah Bujang 
telah menampilkan kearifan tempatan yang diterajui oleh pengamatan dan strategi penggunaan 
ruangan serta binaan struktur yang melambangkan kehalusan tinggi seni bina Melayu. Malah, 
perkembangan ini memperlihatkan transformasi daripada unit tunggal kepada binaan struktur yang 
kompleks berlaku secara bertahap mengikut kesesuaian. Oleh itu, konsep evolusi tipologi Rumah 
Bujang di Terengganu ini merangkumkan keterkaitan di antara kreativiti tukang dan simbolisme 

budaya. Ketiga-tiga aspek ini saling bersandaran sehingga membentuk identiti rumah Melayu 
Terengganu yang unik dan mengangkat seni bina tradisional Melayu.  

 

 
 

RAJAH 7. Evolusi perkembangan Rumah Bujang Terengganu yang bertunjangkan kearifan tempatan 
 
 

KESIMPULAN 
 

Kajian ini telah menganalisis lima tipologi Rumah Bujang yang mempunyai perbezaan susun 
aturnya yang terbentuk melalui hubungan rumah ibu dengan ruang tambahan serta penggandaan 
unit binaan. Susunan ini menghasilkan variasi pelan dan tahap kerumitan organisasi ruang. 
Dapatan turut menunjukkan pembentukan Rumah Bujang dipengaruhi oleh pengetahuan dan 
kreativiti tukang, keadaan persekitaran, kemampuan kewangan serta status sosial pemilik. 
Hubungan antara bentuk binaan, susun atur dan pertimbangan tersebut memperlihatkan penerapan 
kearifan tempatan dalam pembentukan tipologi Rumah Bujang di Terengganu. Perbezaan tahap 
kerumitan ruang yang dikenal pasti dan diklasifikasikan sebagai lima tipologi Rumah Bujang di 
Terengganu menunjukkan peranan struktur berkenaan sebagai binaan asas vernakular Malaysia di 
negeri ini. Melalui pendedahan ini, kajian ini telah menegaskan bahawa tipologi Rumah Bujang di 
Terengganu bukan sahaja penting dalam warisan seni bina, bahkan manifestasi kearifan tempatan 
yang terserlah melalui fungsi, bentuk dan makna simbolik. Pendedahan yang dilakukan ini turut 
merujuk kepada penghargaan terhadap kepelbagaian budaya dan pengukuhan ilmu secara kolektif. 

Penyelidikan masa depan harus mengembangkan dokumentasi merentas negeri di 
Malaysia. Analisis konseptual yang diunjurkan telah memberi asas kepada rangka kerja untuk 
wacana akademik dan kesedaran budaya bagi melestarikan seni bina tradisional ini. Pemodelan 
digital 3D pada struktur rumah di Malaysia perlu dilakukan bagi memelihara dan menyebarkan 
tipologi ini secara global. Tuntasnya, binaan seni bina Melayu tradisional bukanlah didasari oleh 
suatu binaan statik, sebaliknya dianggap sebagai bukti peradaban yang membentuk identiti negeri 
yang perlu dijulang tinggi.  

